
[UNCLASSIFIED] 

[UNCLASSIFIED] 

Te Hōtaka Arotake me te Whakatikatika NCEA - 
Ngā whakahounga, 2027 

 
Kua oti te arotake me ngā mahi whakatikatika mō Te Marautanga o Aotearoa NCEA mō te 
tau 2027. Kei roto i tēnei tuhinga pdf ngā rauemi aromatawai kua whakahoutia mō Ngā Toi 
Puoro Kaupae 2. Ka whakaputaina ngā Tikanga Aromatawai kua whakahoutia mō ngā 
Kaupae 2 me te 3 o Te Marautanga o Aotearoa ki konei hei pdf ā Te Wāhanga 4. I te 
marama o Kohitātea 2027, ka whakahoutia ngā rauemi aromatawai mō ngā Kaupae 2 me te 
3 ki ngā whārangi wāhanga ako o NCEA.education. 

 

 

Kaupapa Ako: Ngā Toi Puoro 

Kaupae 2 

 

Rauemi  He aha ngā panonitanga hou?  

2.5a 91748 ngohe Kua waihangatia te ngohe hou mō te Paerewa Paetae 2.5 

2.6a 91749 ngohe Kua waihangatia te ngohe hou mō te Paerewa Paetae 2.6 

2.7a 91750 ngohe Kua waihangatia te ngohe hou mō te Paerewa Paetae 2.7 

 

Rauemi  Whārangi  

2.5a 91748 ngohe 2 

2.6a 91749 ngohe 4 

2.7a 91750 ngohe 6 

[UNCLASSIFIED] 

[UNCLASSIFIED] 

Hei mahi whakamahere anake  

Paerewa Paetae Ngā Toi Puoro 91748: Te whakamātau hangarau 
matihiko hei whakaniko i tētahi mahi toi i roto i ngā toi puoro 

Te Kaupapa Ako: Ngā Toi Puoro 2.5A v1 

Te Ingoa o te Rauemi: He puoro kīnaki kiriata poto 

Whiwhinga: 4 

Tohutohu mā te Ākonga 

Te Horopaki 

Kua tonoa mai koe kia waihanga i tētahi mahi puoro hei kīnaki i tētahi kiriata poto. 

Ka tukuna he kiriata poto hei mātakitaki māu, ā, ka arotahi koe ki te waihanga i tētahi titonga 
puoro e whakaū ana i te aronga o ngā ataata, te wairua, me te pānga kare ā-roto o te kiriata. 

Ka aromatawaingia tāu whakamātau i ngā pūkenga hangarau puoro hei whakanikoniko i te 
aronga o te kiriata poto. 

Hei Mahi 

1. Mātakitaki ki te kiriata kua whakaritea, ā, tautohu i ngā wāhanga matua, te aronga, te 
kare ā-roto me te wairua o ia wāhanga. Whakaarohia he aha ngā oro e tika ana hei 
tautoko i aua āhuatanga. 

2. Waihangatia he tuhinga whakamahere hukihuki mō tō puoro kiriata, arā ko te kōwhiringa 
i ngā momo oro, te whakaraupapatanga o ngā oro, ngā huānga toi puoro ka 
whakamahia, me ngā rākeitanga (effects) hei whakaniko i te kōrero ataata (visual 
narrative). Whakamārama i ētahi o ō kōwhiringa hangarau me te take i whakamahia ai. 

3. Whakamātauria ngā momo oro, ngā rākeitanga, ngā tikanga hangarau matihiko rānei hei 
tautoko i tō kaupapa, ā, whakamahia ngā mea e tino whaihua ana ki tō puoro. 

4. Waihangatia tō mahi puoro mā te whakamahi i ngā taputapu matihiko, ā, whakakotahitia 
te oro kia hāngai pū ki te kiriata. 

5. Tukuna tō mahi puoro me tētahi whakamārama poto e whakaatu ana i āu kōwhiringa toi, 
ngā tikanga hangarau matihiko i whakamahia, me te pānga ki te kiriata. 

Taunakitanga: Ngā Toi Puoro 91748 He puoro kīnaki kiriata poto 

 
 

Taunakitanga mō te Paetae  Taunakitanga mō te Kaiaka  Taunakitanga mō te Kairangi  

Te whakamātau hangarau matihiko hei 
whakaniko i tētahi mahi toi i roto i ngā toi 
puoro. 

 

Kua waihanga puoro mō tētahi kiriata poto e 
whakaatu ana i te mārama ki ngā tikanga o te 
hangarau matihiko i roto i te horopaki Māori. 

He kaiaka te whakamātau hangarau matihiko 
hei whakaniko i tētahi mahi toi i roto i ngā toi 
puoro. 

 

Kua whakamāori i ngā tikanga o te hangarau 
matihiko kia hāngai tōtika ki tētahi kaupapa. 

 

He kairangi te whakamātau hangarau matihiko 
hei whakaniko i tētahi mahi toi i roto i ngā toi 
puoro. 

 

Kua whakawhānui i ngā tikanga o te hangarau 
matihiko kia whaitake i roto i te kaupapa. 

Hei mahi whakamahere anake  

Paerewa Paetae Ngā Toi Puoro 91749: Te arotake i ngā mahi toi a 
tētahi kaitoi nō iwi taketake i roto i ngā toi puoro 

Te Kaupapa Ako: Ngā Toi Puoro 2.6A v1  

Te Ingoa o te Rauemi: He pūkenga puoro, he pūkenga taketake 

Whiwhinga: 4 

Tohutohu mā te Ākonga 

Te Horopaki 

Kia rangahau koe i tētahi kaitoi nō iwi taketake o tētahi ahurea kē.  

Ka whakaemi koe i ngā pārongo mō āna mahi toi puoro, kātahi ka whakaritea he tuhinga 
hukihuki mō tētahi haurongo me tētahi arotake i ōna pūkenga toi. 

 

Ka rangahau hoki koe i ngā pūkenga, ngā huānga me ngā tukanga i whakamahia e te kaitoi 
hei waihanga i āna mahi toi puoro. Ka whakawhanake koe i tō tuhinga kia whakaatu i tō 
māramatanga ki ngā āhuatanga motuhake o āna mahi puoro. Mā te whakamahi i ngā reo toi 
puoro, ka tautohu, ka arotake hoki koe i ngā āhuatanga ngao pae e kitea ana i ngā mahi toi 
a te kaitoi. 

 

Ka aromatawaingia tō āheinga ki te whakamahi i ngā reo toi puoro kia arotake i ngā mahi toi 
puoro a te kaitoi.  

Hei Mahi 

1. Kōwhiria tētahi kaitoi nō iwi taketake, ā, kohikohia ngā pārongo e pā ana ki tōna ao, tōna 
ahurea, āna mahi toi puoro, me tōna hiranga ki tōna iwi, hapori rānei. 

2. Whakaritea he tuhinga hukihuki mō te haurongo me te arotake i āna mahinga puoro.  

I roto i tō arotake me: 

• tautohu i ngā āhuatanga matua o ngā mahi toi a te kaitoi 

• whakamārama i ngā pūkenga, ngā huānga me ngā tukanga e kitea ana i āna 
mahi toi 

• whakawhānui i tō arotake mā te hono i ngā mahi toi ki tōna ahurea me tōna 
horopaki 

• whakamahi i ngā reo toi puoro hei tautoko i ō whakaaro me ō whakataunga. 

3. Whakawhanakehia tō tuhinga kia whakaatu i te hōhonutanga o tō māramatanga ki ngā 
mahi toi a te kaitoi me ngā take e motuhake ai aua mahi toi. 

4. Tukuna tō tuhinga kua oti me ngā taunakitanga e tautoko ana i ō whakataunga kōrero 
me tō arotake. 

Taunakitanga: Ngā Toi Puoro 91749 He pūkenga puoro, he pūkenga taketake  

 
 

Taunakitanga mō te Paetae  Taunakitanga mō te Kaiaka  Taunakitanga mō te Kairangi  

Te arotake i ngā mahi toi a tētahi kaitoi nō iwi 
taketake i roto i ngā toi puoro. 

 

Kua whakamahi i tētahi arotake o tētahi kaitoi 
nō iwi taketake. 

 

Kua tautohu i ngā āhuatanga ngao pae o ngā 
mahi toi. Hei tauira, ko te momo, ko te rangi, 
ko ngā taonga puoro hoki i ngā mahinga puoro 
o te kaitoi. 

 

Kua whakamārama i ngā pūkenga, ngā 
huānga me ngā tukanga e kitea ana i ngā mahi 
toi. 

He kaiaka te arotake i ngā mahi toi a tētahi 
kaitoi nō iwi taketake i roto i ngā toi puoro. 

 

Kua tautohu i ngā āhuatanga ngao tū o ngā 
mahi toi. Hei tauira, ko te kaupapa, ko te 
reo/ngā kupu, ko te oro/iere hoki i ngā mahinga 
puoro o te kaitoi. 

 

Kua whakamāori i ngā pūkenga, ngā huānga 
me ngā tukanga e kitea ana i ngā mahi toi. 

 

 

 

He kairangi te arotake i ngā mahi toi a tētahi 
kaitoi nō iwi taketake i roto i ngā toi puoro. 

 

Kua tautohu i ngā āhuatanga ngao matariki o 
ngā mahi toi. Hei tauira, ko te pūtake, ko te 
manawataki me te mita, ko ngā kupu/kōrero 
pohewa, ko te taha rerehua hoki i ngā mahinga 
puoro o te kaitoi. 

 

Kua whakawhānui i ngā pūkenga, ngā huānga 
me ngā tukanga e kitea ana i ngā mahi toi. 

[UNCLASSIFIED] 

[UNCLASSIFIED] 

Hei mahi whakamahere anake  

Paerewa Paetae Ngā Toi Puoro 91750: Te whakataurite i tētahi toi 
taketake ki tētahi mahi toi o ēnei rā i roto i ngā toi puoro 

Te Kaupapa Ako: Ngā Toi Puoro 2.7A v1 

Te Ingoa o te Rauemi: Tohea te tohe! 

Whiwhinga: 4 

Tohutohu mā te Ākonga 

Te Horopaki 

Kia whakataurite koe i tētahi waiata mautohe toi taketake me tētahi waiata mautohe o ēnei 

rā. 

I roto i āu mahi rangahau, ka tirotiro koe i ngā horopaki, ngā kaupapa, me ngā āhuatanga 

puoro o ngā waiata e rua. Hei āwhina i tō rangahau, whakaaro hoki i ēnei patai: 

• He pēhea tō whakamāori i ngā rerekētanga o ngā waiata? 

• He pēhea te tūhono i tō whakataurite ki ngā kaupapa whānui? 

• He aha ngā tauira, ngā tikanga toi rānei a ētahi atu kaitoi hei taunaki i ō whakaaro. 

Ka aromatawaingia tō āheinga ki te whakataurite i ngā waiata mautohe, ki te whakaatu i tō 

māramatanga ki ngā rerekētanga o aua waiata, me te whakamāori i aua rerekētanga. 

Hei Mahi 

1. Kōwhiria tētahi waiata mautohe toi taketake me tētahi waiata mautohe o ēnei rā, ā, 

rangahaua te horopaki me te kaupapa o ngā waiata mautohe. 

2. Waihangatia he tuhinga hukihuki hei whakataurite i ngā waiata, ā, tautohu i ngā 

rerekētanga o ngā mahinga toi pērā i te oro, te rangi, te horopaki me ngā kupu. 

Whakamāoritia te hiranga o aua rerekētanga. 

3. Whakawhanakehia tō tuhinga hukihuki kia whakamārama i te panonitanga o te mautohe 

i roto i te wā, me te pānga o te puoro hei kawe i te rongo ki te hapori. Whakataurite hoki i 

ngā waiata kia hāngai ai ki ngā kaupapa whānui, pērā i te tuakiri, te mana Māori 

motuhake, te tōrangapū, te hītori, te panonitanga pāpori rānei. 

4. Tukuna ngā taunakitanga o tō mahi hei whakaaturanga ataata, hei pūrongo tuhituhi, hei 
hopunga oro rānei. Me whakaatu i roto tō rangahau, tō whakataurite, me tō 
whakamāoritanga i ngā waiata.

Taunakitanga: Ngā Toi Puoro 91750 Tohea te tohe!  

 

 

Taunakitanga mō te Paetae  Taunakitanga mō te Kaiaka  Taunakitanga mō te Kairangi  

Te whakataurite i tētahi toi taketake ki tētahi 
mahinga toi o ēnei rā i roto i ngā toi puoro. 

 

Kua tau te whakataurite i ngā mahinga toi i 
roto i te horopaki tika. 

 

Kua whakaatu māramatanga ki te 
rerekētanga o ngā toi taketake i ngā mahinga 
toi o ēnei rā. 

He kaiaka te whakataurite i tētahi toi taketake ki 
tētahi mahinga toi o ēnei rā i roto i ngā toi puoro. 

 

Kua tau te whakataurite i ngā mahinga toi kia 
hāngai ai ki kaupapa kē atu. 

 

Kua whakamāori i te rerekētanga o ngā toi 
taketake i ngā mahinga toi o ēnei rā.  

He kairangi te whakataurite i tētahi toi taketake ki 
tētahi mahinga toi o ēnei rā i roto i ngā toi puoro. 

 

Kua tau te whakataurite i ngā mahinga toi kia 
hāngai ai ki ngā kaupapa huhua noa. 

 

Kua tino mārama te whakamāori i te rerekētanga 
o ngā toi taketake i ngā mahinga toi o ēnei rā.  

